
Hadisələri bütün dünyaya başa sala bilmək müasir diplomatiyanın ali 
sənətidir. Məhz həmin proseslər fonunda Bakının ev sahibliyi ilə İnkişaf et-
məkdə Olan Səkkiz glkə Təşkilatının (D-8) ilk Media Forumunun keçirilməsi 
Azərbaycanın qlobal siyasət səhnəsində oynadığı formalaşdırıcı və lider rolu-
nun təntənəli manifestinə çevrildi. Prezident İlham Əliyevin forum iştirakçı-
larına müraciətində səsləndirdiyi dərin məzmunlu fikirlər və təşkilatın digər 
yüksək rütbəli nümayəndələrinin Azərbaycanın təşəbbüskarlığına verdiyi 
müstəsna qiymət D-8 ailəsinə üzv olduqdan sonra rəsmi Bakının təsisatın in-
tellektual və ideoloji mərkəzinə, inkişaf mühərrikinə çevrildiyini açıq şəkildə 
nümayiş etdirdi. Forum qlobal böhranlar, informasiya xaosu şəraitində D-8 
məkanında ortaq şüurun, həmrəyliyin və vahid mövqeyin formalaşdırılması 
üçün atılmış tarixi addım olmaqla yanaşı, həm də Azərbaycanın bütün İslam 
və inkişaf etməkdə olan dünyada yeni əməkdaşlıq arxitekturasının memarı 
kimi çıxış etdiyinin təkzibedilməz sübutudur.

Prezident İlham Əliyevin vurğuladığı 
kimi, Azərbaycan D-8 ailəsinin üzvü ol-
duğu ilk gündən təsisatın inkişafı ilə bağlı 
ardıcıl səylər göstərir və həmin fəaliy-
yət təkcə iqtisadi sahə ilə məhdudlaşmır. 
Rəsmi Bakının yanaşması daha dərin və 
hərtərəflidir. Məqsəd təşkilat daxilində iq-
tisadi əlaqələrlə yanaşı, mədəni, sosial, hu-
manitar və informasiya müstəvisində dərin 
inteqrasiyaya nail olmaqdır. Azərbaycanın 
üzvlüyündən sonrakı qısa müddətdə Bakı-
nın təşəbbüsü ilə D-8 ölkələrinin QHT-lə-
rinin ilk görüşünün təşkil olunması, D-8 
Həftəsi çərçivəsində “Yüksəksəviyyəli 
İqlim və Şəhərsalma Dialoqu”nun baş 
tutması, Azərbaycanın təşkilata formal ya-
naşmadığını, onun gündəliyini real və ak-
tual məzmunla zənginləşdirmək əzmində 
olduğunu göstərir. D-8 Media Forumunun 
məhz Bakıda keçirilməsi həmin strateji 
xəttin məntiqi davamı və pik nöqtəsidir. 

Dövlət başçısı qlobal böhranlar, bəşə-
riyyət qarşısında duran yeni sınaqlar, 
çətinliklər dövründə ölkələrin bir-birinə 
qarşılıqlı dəstək göstərməsini, o cümlədən 
media sahəsində həmrəylik nümayiş etdir-
məsini vurğulamaqla müasir dünyanın ən 
ağrılı problemlərindən birinə toxunur. Qlo-
bal informasiya məkanının dezinformasi-
ya, saxta xəbərlər və manipulyasiya kam-
paniyalarının döyüş meydanına çevrildiyi, 
inkişaf etməkdə olan ölkələrin çox vaxt 
həmin informasiya müharibəsinin hədəfi 
olduğu şəraitdə ortaq dəyərlərə və maraq-
lara malik dövlətlərin vahid informasiya 
cəbhəsində birləşməsi həyati əhəmiyyət 
kəsb edir. Azərbaycan bu zərurəti dərindən 
anlayaraq D-8 üçün həm də informasiya 
təhlükəsizliyi qalxanı yaratmağı təklif edir. 
Təklif otuz il boyunca Qarabağ münaqişəsi 
ilə bağlı Qərb mediasında sistematik təhrif-
lər və dezinformasiya ilə üzləşən bir ölkə-
nin acı təcrübəsindən süzülüb gələn dərin 
strateji müdriklikdən xəbər verir. Ölkəmiz 
təcrübəsindən bilir ki, informasiya suve-
renliyi olmadan siyasi, iqtisadi suverenlik 
tam təmin oluna bilməz. Buna görə də 
Bakı mübarizə təcrübəsini dost və tərəfdaş 
ölkələrlə bölüşərək, onları ortaq təhdidlərə 
qarşı birləşməyə çağırır.

D-8 Təşkilatının Baş katibi İsiaka Ab-
dulqadir İmamın çıxışında səsləndirdiyi 
fikirlər Azərbaycanın təşəbbüslərinin təş-
kilat daxilində necə böyük ruh yüksəkliyi 
ilə qarşılandığını əks etdirir. Onun Azər-
baycanın təşkilata qoşulmasından sonra 
“canlanmaların hiss olunduğunu” və Ba-
kının “qeyri-adi təşəbbüslərlə” çıxış etdi-
yini bildirməsi real vəziyyətin etirafıdır. 
Həqiqətən də, Azərbaycan D-8-ə Zəfərlə 
nəticələnən Vətən müharibəsindən və su-
verenliyin tam bərpasından sonra əldə et-
diyi böyük siyasi iradəni, özünəinamı və 
aydın strateji baxışı gətirdi. Baş katibin 
Bakıda özünü evindəki kimi hiss etdiyini 
söyləməsi Azərbaycanın təşkilat daxilin-
də yaratdığı səmimi qardaşlıq və etimad 
mühitinin göstəricisidir. İsiaka Abdulqa-
dir İmamın D-8-in mövqeyini və media-
nın nüfuzunu artırmaq, təşkilatın tutduğu 
mövqeyi beynəlxalq səviyyəyə çatdırmaq 
zərurəti barədə danışması birbaşa Prezi-
dent İlham Əliyevin media həmrəyliyi ilə 
bağlı çağırışları ilə uyğunluq təşkil edir. 
Onun gələcək planlar kimi ümumi yayım 

assosiasiyasının yaradılması, jurnalistika 
məktəblərinin təsis edilməsi, təqaüdlərin 
ayrılması və fərqlənmə mərkəzinin ərsəyə 
gətirilməsi kimi konkret təkliflər irəli sür-
məsi Bakıda başlayan prosesin artıq insti-
tusional memarlığa çevrilməkdə olduğunu 
göstərir. Bu təkliflər mahiyyət etibarilə 
D-8 məkanında Qərbin dominant media 
qurumlarına alternativ olacaq, hadisələri 
üzv ölkələrin baxış bucağından işıqlan-
dıracaq vahid informasiya ekosisteminin 
yaradılmasının yol xəritəsidir. Ümumi ya-
yım assosiasiyası, üzv ölkələrin milli xəbər 
agentlikləri və televiziya kanalları arasında 
daimi məlumat axınını təmin edə, birgə 
sənədli filmlər, proqramlar hazırlaya, qlo-
bal hadisələrə vahid mövqedən reaksiya 
verə bilər. Jurnalistika məktəbləri və təqa-
üd proqramları isə daha uzunmüddətli hə-
dəfə xidmət edir: gələcək nəsil D-8 jurna-
listlərini ortaq dəyərlər, etik standartlar və 
peşəkar həmrəylik ruhunda yetişdirmək. 
Bu addımlar D-8-in sivilizasiya miqyasın-
da təsir gücünə malik qüvvəyə çevrilməsi 
üçün intellektual təməlləri möhkəmlən-
dirəcək.

Forumda iştirak edən tərəfdaş ölkələ-
rin yüksək səviyyəli nümayəndələrinin 
çıxışları da Azərbaycanın liderliyinin və 
təşəbbüsünün necə müsbət qarşılandığı-
nı bir daha təsdiqlədi. Pakistanın federal 
informasiya və yayım naziri Attaullah 
Tararın Azərbaycanın D-8-in tamhüquq-
lu üzvü olduqdan sonra təşkilata verdiyi 
dəstəyi dəfələrlə nümayiş etdirdiyini və 
irəli sürülən təşəbbüsləri doğru istiqamət-
də həyata keçirmək üçün vaxtın yetişdiyini 
vurğulaması İslamabadın Bakının stra-
teji baxışını tam dəstəklədiyini göstərir. 
İndoneziyanın Xarici İşlər Nazirliyinin 
çoxtərəfli məsələlər üzrə baş siyasi məs-
ləhətçisi Agustaviano Sofjanın forumun 
məhz Azərbaycanda keçirilməsindən 
məmnunluğu və rəqəmsal platformaların 
inkişaf etdiyi dövrdə bu sahəyə ciddi nə-
zarətin vacibliyini qeyd etməsi Cənub–
Şərqi Asiyanın ən böyük müsəlman ölkə-
sinin prosesdə fəal iştirak etmək əzmində 
olduğunu nümayiş etdirir. Nigeriya Mətbu-
at Şurasının Baş direktoru Dili Ezughahın 
Bakının inkişafından, modernləşməsindən 
və tərəqqisindən heyrətləndiyini bildirməsi 
isə simvolik məna daşıyır. Onun timsalın-
da Afrika qitəsinin ən böyük dövləti həm 
də real sosial-iqtisadi inkişaf modeli ilə 
Azərbaycanın D-8 ölkələri üçün cəlbedici 
nümunə olduğunu etiraf edir. Bakı təşkilat 
üçün uğurlu inkişafın və modernləşmənin 
canlı örnəyinə çevrilir.

Bəs Bakıda keçirilən D-8 Media Foru-
munun strateji məqsədləri nədən ibarətdir 
və o, hansı konkret nəticələrə hesablanıb? 
Forumun konsepsiyasından və iştirakçı-
ların çıxışlarından aydın olur ki, hədəflər 
çoxşaxəli və uzunmüddətlidir. D-8-in Onil-
lik Yol Xəritəsinin (2020–2030) prinsiplə-
rinə və 2024-cü il Qahirə Bəyannaməsinin 
ruhuna əsaslanan forum, ilk növbədə, üzv 
dövlətlər arasında həmrəyliyi təşviq edən 
vahid informasiya mühitinin formalaşdırıl-
masını hədəfləyir. Qlobal media axınları-
nın çox vaxt inkişaf etməkdə olan ölkələ-
rin problemlərini qabartdığı, uğurlarını isə 
görməzdən gəldiyi şəraitdə D-8 ölkələrinin 
öz uğur hekayələrini, inkişaf modellərini 

və mədəni zənginliklərini bir-birinə və bü-
tün dünyaya çatdırması üçün yeni platfor-
maya ehtiyac var idi. Bakı Forumu məhz 
həmin platformanın təməl daşını qoydu. 
Forum D-8 kimliyini möhkəmləndirən 
uğur hekayələrinin işıqlandırılması, regio-
nal və qlobal məsələlərə dair ortaq baxışla-
rın bölüşülməsi və nəticədə xalqlar arasın-
da əlaqələrin gücləndirilməsi üçün unikal 
imkanlar yaradır. Bu, xüsusilə gənc nəsil 
üçün vacibdir. Türkiyədəki gənc İndonezi-
yadakı texnoloji startaplar haqqında, Ma-
layziyadakı tələbə Nigeriyadakı mədəni irs 
haqqında, Pakistandakı fermer Misirdəki 
aqrar islahatlar haqqında birbaşa və obyek-
tiv məlumat əldə edə biləcəyi təqdirdə, D-8 
məkanı, sadəcə, hökumətlərarası təşkilat 
olmaqdan çıxıb, insanların şüurunda yaşa-
yan real və canlı birliyə çevriləcək.

İkinci mühüm hədəf dezinformasiya və 
yanlış məlumatlandırma kimi müasir döv-
rün böyük bəlalarından birinə qarşı birgə 
mübarizə strategiyasının hazırlanmasıdır. 
Üzv ölkələrin media nümayəndələrinin, si-
yasətçilərinin və kommunikasiya mütəxəs-
sislərinin bir araya gəlməsi, faktların yox-
lanılması üzrə tərəfdaşlıqların qurulması, 
media savadlılığı təşəbbüslərinin həyata 
keçirilməsi və xüsusilə rəqəmsal sahədə ən 
yaxşı təcrübələrin paylaşılması üçün zəmin 
yaradır. Bu, eyni zamanda, D-8 ölkələrinin 
informasiya suverenliyini qorumaq və öz 
vətəndaşlarını xarici manipulyasiyalardan 
qorumaq üçün atılmış proaktiv addımdır. 
Dəqiqlik və etik standartlara sadiqliyi qo-
rumaqla media sosial həmrəyliyin, təh-
lükəsizliyin və iqtisadi inkişafın əsas ami-
linə çevrilə bilər. Misal üçün, üzv ölkələr 
arasında sürətli məlumat mübadiləsi siste-
mi yaradıla bilər ki, hər hansı ölkəyə qarşı 
dezinformasiya kampaniyası başladığı an 
digər üzv ölkələrin mediası dərhal saxta 
məlumatları ifşa edən obyektiv informasi-
yanı yaya bilsin. 

Üçüncü strateji istiqamət, media vasitə-
silə dayanıqlı inkişaf məqsədlərinin təşviq 
edilməsidir. Forumun gündəliyi yoxsullu-
ğun azaldılması, səhiyyə, təhsil, mədəniy-
yət və iqtisadi əməkdaşlıq kimi sahələrdə 
daha dərin təhlil və məzmunlu reportajları 
təşviq etməyi nəzərdə tutur. Bu, medianın 
cəmiyyətlərin maarifləndirilməsində və 
ümumi inkişaf məqsədlərinə çatmaq üçün 
səfərbər edilməsində fəal rol oynaması 
deməkdir. Jurnalistlərin və media rəhbərlə-
rinin bir araya gəlməsi bu sahələrdə birgə 
layihələrin həyata keçirilməsinə, təcrübə 
mübadiləsinin aparılmasına və transsərhəd 
əməkdaşlığın genişləndirilməsinə təkan 
verəcək. Beləliklə, dinamik və məsuliy-
yətli media şəbəkəsi D-8 ölkələri arasında 
həmrəyliyi və iqtisadi inkişafı dəstəkləyən 
güclü katalizatora çevriləcək. 

Bakıda keçirilən birinci D-8 Media Fo-
rumunun əhəmiyyəti zamanla daha dərin-
dən dərk ediləcək tarixi hadisədir. Azərbay-
can Prezident İlham Əliyevin rəhbərliyi ilə 
D-8 təşkilatına yeni nəfəs, yeni dinamizm 
və aydın strateji baxış gətirdi. Həmin fo-
rum Azərbaycanın əhalisinin ümumi sayı 
milyardı keçən, böyük iqtisadi və insani 
potensiala malik D-8 məkanında da ideya-
lar generatoruna və inteqrasiya prosesləri-
nin lokomotivinə çevrildiyini sübut etdi. 
Qlobal informasiya məkanında həqiqətin 
və ədalətin səsinin daha ucadan eşidilmə-
si üçün Bakıda atılan addım, şübhəsiz ki, 
üzv ölkələr arasında əməkdaşlığın dərin-
ləşməsinə, həmrəyliyin möhkəmlənməsinə 
və D-8-in beynəlxalq aləmdə nüfuzunun 
artmasına misilsiz töhfə verəcək. Azərbay-
can tarixi prosesin önündə gedərək dost 
və tərəfdaş ölkələrin ümumi mənafeləri-
ni müdafiə edən qlobal məsuliyyətli ölkə 
kimi mövqeyini daha da gücləndirir. Bakı 
Forumu ilə D-8-in tarixində daha parlaq 
və təsirli səhifə açılır. Həmin səhifənin ilk 
cümlələrini məhz Azərbaycan yazır. 

Yusif ùƏRİFZA'Ə 
XQ

Bu gün Azərbaycan dünyanın turizm mərkəzlərindən biri kimi tanınır. 
Amma bu uğura nail olana qədər ölkəmiz uzun və əziyyətli bir yolu qət et-
məli oldu. Otuz il torpaqlarımızın, füsunkar təbiətli Qarabağımızın işğal al-
tında olması, turizm sənayesi üçün böyük önəm kəsb edən ərazilərin erməni 
vandalları tərəfindən dağıdılması bu strateji sahənin inkişafına mənfi təsir 
göstərdi. 1994-cü ildə “Əsrin müqaviləsi”nin imzalanması sahənin inkişafına 
təkan verdi. Əcnəbi iş adamları ilə yanaşı, sıravi turistlərin də ölkəmizə axını 
başladı. İndi Azərbaycanda 500-dən yuxarı mehmanxana, 230-a yaxın turizm 
şirkəti fəaliyyət göstərir. glkəmizə gələn turistlərin sayı ilbəil artır. gtən il 
Azərbaycana gələn turistlərin sayı 2,5 milyon civarında olub. Bir sözlə, ölkə-
mizdə turizm özünün intibah dövrünü yaşayır. 

Diplomatiyamızın 
turizm marşrutu

Son bir ili ölkədə turizmin inkişafı baxı-
mından, çətin ki, uğurlu dövr hesab etmək 
olar. Bir sıra obyektiv və subyektiv səbəb-
lərə görə Rusiyadan, postsovet respublika-
larından, eləcə də Hindistandan və Yaxın 
Şərqdən Azərbaycana səfərlərin sayı azalıb. 
Dövlət Sərhəd Xidmətinin məlumatına görə, 
2025-ci ilin yanvar-sentyabr aylarında Azər-
baycana dünyanın 183 ölkəsindən 1 milyon 
948,2 min əcnəbi gəlib. Bu göstərici keçən 
ilin müvafiq dövrü ilə müqayisədə azalma 
deməkdir. İntəhası, bir ölkədən turist axının-
da əhəmiyyətli artım qeydə alınıb. Bu, Çin 
Xalq Respublikasıdır. Cari ilin son üç rübü 
ərzində Çindən Azərbaycana üz tutan turist-
lərin sayı, demək olar ki, 50 faiz artıb. Bakıda 

keçirilən Çin Ziyarətçi Sammitinin nəticələ-
rinə əsasən, bu amil gələn seqmentin inkişafı 
üçün əsas tendensiyaya çevrilir. Bu da təsa-
düfi deyil. Son illər Azərbaycan–Cin əlaqələ-
rinin geniş spektrli platformalarda inkişafı 
turizm səhasinə hissolunacaq təsir göstərib. 
Prezident  İlham Əliyevin bu yaxınlarda Çinə 
dövlət səfəri zamanı qarşılıqlı vizasız səyahət 
haqqında Saziş imzalandı. İki ölkə arasında 
vizasız gediş-gəliş rejiminin tətbiqi ölkəmizə 
çinli turistlərin axınını stimullaşdıran əsas 
amil sayıla bilər. 

Nisbətən möhkəm rekreasiya infrastruk-
turu üzərində qurulan, eləcə də sadələşdi-
rilmiş viza prosedurlarını həyata keçirən və 
turizm bazarını fəal şəkildə inkişaf etdirən 
ölkəmiz bununla həm də dünyaya açıq ol-
duğunu göstərir. Yeri gəlmişkən, 2024-cü 
ildə daxil olan turizm dinamikasında mühüm 
irəliləyiş əldə olunub: Azərbaycana dünyanın 
196 ölkəsindən təxminən 2,627 milyon əcnə-
bi və vətəndaşlığı olmayan şəxs səfər edib 
ki, bu da əvvəlki ilin göstəricilərini 25,9 faiz 
üstələyib.


 
 

Ölkənin turizm bazarındakı vəziyyəti 

şərh edən Dövlət Turizm Agentliyi (DTA) 
sədrinin müşaviri, qurumun Aparat rəhbəri 
vəzifəsini icra edən Kənan Quluzadə vurğu-
layıb ki, qeyd etdiyimiz dövrdə turist axınının 
azalması əsasən mürəkkəb geosiyasi vəziy-
yətlə bağlıdır: “Əsas bazarlar arasında olan 
Rusiya və Hindistandan gələn turistlərin sayı-
nın azalması ümumi statistikaya da təsir edib. 
Yaxın Şərqdəki münaqişələr uçuşların azal-

masına, gecikməsinə və səyahətlərin çətinləş-
məsinə səbəb olub”. Buna baxmayaraq, turist 
axınının sabitliyi bir sıra Asiya ölkələrindən, 
eləcə də Avropa dövlətlərindən gələnlərin art-
ması ilə dəstəklənir.

Bəli, turizmin inkişafı baxımından Çin 
ölkəmiz üçün ən prioritet vektor kimi görü-
nür. Bu ölkə ilə qarşılıqlı turist axını dinamik 
şəkildə artır, iki ölkə arasında hava nəqliyyatı 
uğurla inkişaf edir. O cümlədən Bakı ilə Pe-
kin arasında birbaşa uçuşlar həftədə 3 dəfə 
AZAL, Bakı – Urumçi reysləri həftədə 5 dəfə 
“China Southern Airlines” tərəfindən həya-
ta keçirilir. Hazırda Azərbaycan Çinin Sian 
şəhərinə birbaşa aviareysin açılması imkanı-
nı da nəzərdən keçirir. Ötən il Çindən Azər-

baycana 44,798 turist gəlib ki, bu da 2023-
cü illə müqayisədə iki dəfə çoxdur. Bu ilin 
yanvar-oktyabr aylarında Azərbaycana gələn 
çinli turistlərin sayı 57 mini keçib ki, bu da 
2024-cü ilin eyni dövrü ilə müqayisədə 49 
faiz artım deməkdir. 


 
 

Çinin turizm şirkətlərinin iştirak etdiyi 

və beynəlxalq platforma olan “China Visitors 
Summit” ilk dəfə Bakıda keçirildi. Sammit-
də Çinin 50-dən çox turizm şirkəti, eləcə də 
daxili turizm sənayesinin nümayəndələri işti-
rak etdilər. Forumda iki ölkənin turizm agent-
likləri, mehmanxana şəbəkələri və qonaqpər-
vərlik sektorunun nümayəndələri arasında 
B2B formatında görüşlər keçirilib, ikitərəfli 

əməkdaşlığın perspektivləri ətrafında müza-
kirələr aparılıb. Dövlət Turizm Agentliyinin 
sədri Fuad Nağıyevin sözlərinə görə sammit 
Azərbaycanla Çin arasında formalaşan etima-
dın və səmərəli əməkdaşlığın göstəricisidir.

Bütün müstəvilərdə əməkdaşlıq edən iki 
ölkə arasında turizm mübadiləsi yeni turizm 
paketləri və proqramları sayəsində durmadan 
artır. Çin hazırda nəinki qitənin, dünyanın ən 
böyük xarici turizm bazarı sayılır. Azərbayca-
nın bu seqmentdə payı sürətlə çoxalmaqdadır. 
Burada xatırlatmaq yerinə düşər ki, təkcə son 
iki ildə turizm məhsullarının təşviqi və Çin ilə 
əməkdaşlığın genişləndirilməsi istiqamətində 
irimiqyaslı tədbirlər keçirilib, o cümlədən 
“Qyer.com”, “Qunar” və “Trip.com Group” 
ilə əməkdaşlıq memorandumları imzalanıb. 
Azərbaycan Turizm Bürosu COTTM 2023, 
G,TF 2024 və ,TB China 2025 sərgilərində, 
eləcə də Çinin müxtəlif şəhərlərində keçirilən 
təqdimatlarda ölkəmizin turizm potensialını 
nümayiş etdirib.

Azərbaycanın ixtisaslaşmış şirkətləri 
Çində keçirilən beynəlxalq turizm sərgilə-
rində, Pekin, Şanxay, Quançjou və Şençjen-
də təqdimatlarda iştirak edirlər. Onlar Çinin 
turizm şirkətləri ilə mütəmadi olaraq görüş-
lər keçirirlər. “:eChat”, “:eibo”, “Qunar”, 
“C-trip”, “Fliggy”, 2Douyin”, “Little Red 
Book” kimi platformalarda ölkəmizin rekre-
asiya potensialının fəal təbliğatı aparılır, qar-
şılıqlı səfərlər təşkil edilir.

2026-cı ilə qədər Çinin müxtəlif şəhər-
lərində daha geniş media kampaniyaları, 
tanışlıq səfərləri və bir sıra tanıtım tədbirlə-

ri planlaşdırılır. Bu faktlar da Çinin turizm 
sektorunun potensialından xəbər verir: bu ilin 
payızında ölkəmiz Konfutsi İnstitutu ilə birgə 
bələdçilərin hazırlanması proqramına başla-
yıb. Bu addım yeni bələdçilər nəslinin hazır-
lanmasına kömək edəcək və bu mütəxəssis-
lərin təkcə Bakıda deyil, bölgələrdə də işlə 
təmin olunması planlaşdırılır.

Nəhayət, Azərbaycan Turizm Bürosu 
yaxın vaxtlarda Çində öz ofisini açmağı plan-
laşdırır. Bu da ölkəmizin Çin bazarında möv-
cudluğunu gücləndirəcək və “Destination 
Azerbaijan” brend mesajını bütün dünyada 
yayacaq. 

